
Узган җомгада Дәүләт Советының экология, табигатьтән файдалану, агросәнәгать һәм азык-төлек сәясәте комитеты “Майский” теплица комбинатында күчмә утырыш үткәрде. Әмма утырыш аяк өсте узды дияргә мөмкин. 
Чөнки көн тәртибенә куелган беренче мәсьәлә хакында үзең күреп, тотып һәм татып карамый сөйләшү кызык булмас иде. Сүз “импортозамещение”, ягъни чит илләрнекеннән бер дә калышмый, тирә-юнь мохиткә зыян салмый торган экологик чиста продукция җитештерү турында барды. “Импортозамещение” дигән сүзне бүген бик мулдан кулланалар, әмма аның асыл мәгънәсе турында уйлана башласаң, кәеф кырыла. Димәк, без моңа хәтле үзебез юньләп берни дә җитештерә алмаганбыз, ачуым бер килмәгәе, игәүдән алып (безнең кибетләрдә Италия игәүләренә хәтле сатыла. – Р.Г.) катлаулы машиналарга, җиһазларга хәтле чит илләрнекен файдаланабыз булып чыга. Чит илләрнең үзендә “импортозамещение” дигән сүз юктыр ул, мөгаен. Россия кебек бай, көчле ил һәрнәрсәдән бәйле булып яшәсен инде, ә!
Ярый әле депутатларга ияреп “Майский”га барганмын, күңелсез уйлар таралып, горурлык хисләре белән кайттым. “Майский” акционерлык җәмгыятенең генераль директоры Илшат Газыйм улы Ганиев әйтүенчә, алар “импортозамещение” белән моннан 20 ел элек үк шөгыльләнә башлаганнар. Теплицаның каркасларыннан башлап җиһазларга кадәр барысы да, нигездә, Россиядә эшләнгән. Ә җитештерү иң югары технологиягә нигезләнгән һәм инновацион продукциянең өлеше 2000 елда нибары 5,8 процент булса, бүген инде 75 процентка җиткән.
Утырышның көн тәртибе буенча, цехларда йөрү өчен сәгать ярым чамасы вакыт каралган иде. Директор И.Ганиевны тыңлый-тыңлый 3 сәгатькә якын вакыт үткән дә киткән. Күренеп тора, Илшат әфәнде хуҗалык эшләре белән шөгыльләнүче җитәкче генә түгел, яшелчәләр үстерү технологиясен энәсеннән-җебенә хәтле белүче фанатик-галим. Иң әүвәл шунысын әйтик, бүген 1 кв м җирдән 90 кг яшелчә уңышы алалар икән. “Совет чорында 24 кило алган өчен орден бирәләр иде”, – дип көлә И.Ганиев, – безгә берәр мактау кәгазе дә җитәр иде”. Бу, әлбәттә, шаярту гына. Илшат әфәнде фән һәм техника өлкәсендәге казанышлары өчен Дәүләт премиясе дә алган, орден-медальләре дә бар. Тик менә эштән һаман да канәгать түгел. Уңышны 1 кв метрдан 100 килограммга җиткерәсе иде, ди. Юкса бу кадәр уңышны Россия теплица хуҗалыклары гына түгел, чит илнекеләр дә, шул исәптән даны чыккан Голландия дә ала алмый. Россия буенча уртача уңыш 27 кг икән. Илшат әфәнденең күңелен бимазалап торган тагын бер нәрсә – орлыкчылык селекциясе. “Бу өлкәдә без чит илләрдән 20 елга соңга калабыз”, – диде ул. Шуңа күрә җиһазлар, технология, нигездә, үзебезнеке булса да, орлыкларны читтән кайтарырга туры килә. 
Ярый, хуш, уңыш елдан-ел арта да барсын, ди, ә бит әле җитештергәнне сатарга да кирәк. Бу мәсьәлә дә хәл ителгән, бүген Татарстан гына түгел, Россиянең бик күп шәһәрләре “Майский” кыяр-помидорларын ашый. Бүген тулаем продукция күләме елына 30 мең тоннадан артык. Кыяр-помидорның килосын күпләп сату бәясеннән 90-100 сумнар тирәсенә җибәрәләр. Әлбәттә, сәүдәгәрләр аны ике тапкыр күтәрә. Ә үз бәясеннән Казандагы “Агропромпарк”та сатыла, диделәр.
Помидор, кыяр ничек үсә?
“Майский”да яшелчәләрдән галәмәт зур уңыш алынуы турында укыгач, кайбер кеше күңелендә шикле уйлар тумый калмас. Янәсе, химия кулланмыйча югары уңыш алып булмый. 
И.Ганиев исә, яшелчәләрдә бернинди агу юк, ди. Монда үсемлекләрне төрле авырулардан саклауда агулы химикатлар кулланудан тулысынча ваз кичкәннәр һәм биологик алым керткәннәр. Асылы мондый: һәр елны үсемлекләрдә төрле авырулар таратучы корткычлар барлыкка килү мөмкинлеге туган чорда, теплицаларга корткычларны ашаучы “ерткыч” бөҗәкләр җибәрәләр икән. Аларны үз лабораторияләрендә махсус үрчетәләр. 
– Үз эшләрен эшләгәч ул ерткычлар кая китә? Йөзләгән бөҗәкне яңадан җыеп алып булмый бит инде? – дип сорадым лаборантка кыздан. 
– Җыймыйбыз. Корткычларны бетергәч, үзләре үләләр, кайбер “туймас тамаклар” хәтта бер-берләрен ашап бетереп үләләр, – диде ул. Ә серкәләндерү эшен бал кортларына һәм төклетураларга тапшыралар икән. Яшелчә үстерүнең бөтен нечкәлекләре компьютер аша көйләнелә. Цехларда уртача температура, яктылык, җылылык бер үк дәрәҗәдә саклана. Монда эшләүчеләр, хәтта, үсемлекләрнең йокы сәгатьләрен дә үзләре билгели. “Иртәрәк торган – уңган” дигәндәй, үсемлекләрне, физиологик үзенчәлекләренә зыян китерми торган итеп, аз йокларга, күп эшләргә өйрәткәннәр. 
Илшат Ганиев бер кызык та сөйләп алды әле. Бер елны “Майский”га Голландиядән консультант килгән. Бөтен җирне карап-тикшереп йөргән дә бу, киңәш бирерлек сәбәп тапмагач, кәефе кырылып, кире үз иленә кайтып киткән. Илшат әфәндене тыңлагач: “Әй, Голландиягез үзегезгә булсын ла”, – дип әйтәсе килеп китте. 
АКШның һәм Европа илләренең Россиягә карата төрле чикләүләр куллануын кайчак хуплыйсы да килә. Шундый бай ил, ниһаять, үз көнен үзе күрергә өйрәнмәсме? Шул ук “Майский” теплица комбинаты”н гына алыйк. Нинди генә авыр заманнар килсә дә, бирешми, алай гына да түгел, чәчәк ата бит. 
Кайбер җитештерүчеләр бәяләр сәясәтен сүгәләр, энергия чыганакларына бәя артуыннан зарланалар. Ә бит, мәсәлән, “Майский” энергияне иң күп сарыф итүче оешмаларның берсе һәм заман аны да бөгәргә тиеш иде кебек. Бәяләр күтәрелүгә җавап итеп монда үзләренең энергетика үзәген төзиләр. Кечкенә генә җылылык – электр станциясе елына 80 млн сумны янга калдырырга мөмкинлек бирә. Киләсе елга яшелчә ташучы машиналарны тулысынча газга көйләп бетерәчәкләр. Эшләргә теләмәгән – сылтау, эшлисе килгән җаен таба инде ул. Бүген бездә зыянга эшләүче предприятиеләр саны ике мең тирәсе бугай. Кризис, санкция сылтаулары белән алар тагын да ишәергә мөмкин. Иртәге көн белән яшәүчеләр, һәр эшнең җаен аба белүчеләр ай-һай кирәк хәзер.

